
2.  GENERACIJE  RAČUNARA 
U periodu od 1946. godine do danas stvoreno je niz generacija elektronskih računara: 

Prva generacija računara (1946.-1957.) karakteristična je po primjeni elektronskih cijevi u 
njihovoj konstrukciji. Ovi elementi su veoma nepouzdani u radu. Zbog potrebnog velikog 
broja ovih cijevi, računari su bili veličine jedne sobe, ponekad i veći, i trošili su mnogo 
energije, emitovali velike količine toplote, zahtijevali klimatizaciju, česte popravke. Primjene 
ovih računara su dosta male zbog nedorađenog softvera, tako da od njih korist ima samo uski, 
uglavnom naučni krug ljudi. Periferni uređaji kod ovih računara bili su: čitači bušenih kartica, 
magnetni bubnjevi i magnetne trake, te pisači odnosno štampači. Predstavnici ove generacije 
računara su UNIVAC I i II, IBM-650 i 704, BULL GAMMA idrugi. 

 

       
    Slika 2.1 IBM-650             Slika 2.2 IBM-1410 

Druga generacija računara (1957.-1963.) zamjenjuje elektronsku cijev tranzistorom. 
Dimenzije računara se znatno smanjuju, proizvode manje toplote, troše manje energije, 
postaju veoma pouzdani, povećava im se brzina rada, cijena im se snižava pa postaju 
pristupačniji širem krugu korisnika. Softver ovih računara se širi, tako da se pojavljuju i prve 
primjene u ekonomiji, medicini, hemiji, fizici itd. U radu se pojavljuju prvi put i simbolički 
jezici opšte namjene (FORTRAN, COBOL). Upotrebljavaju se magnetna jezgra kao primarne 
memorije, a pojavljuju se i magnetni diskovi kao novi medij sekundarne memorije. magnetna 
traka je najčešće korišteni I/O medij i sekundarna memorija, dok su bušene kartice ostale u 
širokoj upotrebi. Tipični predstavnici ove generacije računara su: IBM-1410, CDC-160, TCA-
501 i drugi. 

Treća generacija (1964.-?) uvodi integrisano elektronsko kolo – čip kao osnovni dio u 
računaru (jedna ovakva komponenta zamjenjuje više tranzistora – u početku to je nekoliko 
desetina, a kasnije se penje na hiljade pa na milione), čime se dimenzije, cijena i potrošnja 
energije i dalje smanjuju. Brzina rada raste. Tu su svi elementi elektronskog kola sadržani na 
maloj kriški silicijuma ili čipu. Imamo pojavu dijeljenja procesorskog vremena, te 
istovremenu obradu više programa kroz multiprogramiranje, a dolazi i do prvih povezivanja 
računara u sisteme automatske obrade podataka. Razvijeni su operativni sistemi. Raste 
ponuda aplikacionih softverskih paketa. Kao sekundarna memorija koristi se hard disk i flopi 
disk. Tipični predstavnici ove generacije su: IBM 370, CDC 6600 i drugi. 

Četvrta generacija (1982.- ). Posebnu revoluciju u razvoju računarske tehnologije čini pojava 
čipova vrlo visoke integracije – mikroprocesora. To je elektronska komponenta koja 
predstavlja kompletan procesor jednog računara u jednoj jedinoj komponenti veličine 

dugmeta. I dalje se smanjuju dimenzije računara uz permanentno povećanje brzine rada. 
Glavne memorije su od poluprovodničkih memorija, čiji se kapacitet povećao. Jedna od 
karakteristika je upotreba direktnih I/O uređaja. Računari ove generacije čine osnovu 
današnjih računara. Koriste za upravljanje bazama podataka,  pojavljuju se jezici 4. 
generacije, javlja se veliki broj aplikativnih softvera kao što su programi za tablične izračune, 
za obradu teksta itd. Tipičan predstavnik je računar CRAY. 

 

        
    Slika 2.3 IBM-370               Slika 2.4 CDC 6600 

  
Peta generacija (1985.- ) uključuje i elemente umjetne inteligencije. 

Šesta generacija (1988.- ) bazira se na takozvanoj neuronskoj tehnologiji i multiprocesiranju, 
čime se ustvari počinje simulirati proces u mozgu čovjeka. 

